
Inatsisartut  suleriaasianni § 37  immikkoortoq 1  napertorlugu  Naalakkersuisunut  apeqqut 
imaattoq  matumuuna  saqqummiuppara: 
 
Apeqqutit: 

1. Paggatassiinikkut piniagassat tamakkerneqarsinnaagaluartut, taamaattoq periuseq 

tamanna atorneqarumanngilaq. Pisassiisoqaqqinnikkut makitsineq atorneqarnea sunik 

tunngaveqarpa? 

2. Namminersorlutik Oqartussat nalunaarutaat nr. 3, 27. januar 2017-meersoq 

naapertorlugu §8 malillugu Kommunalbestyrelsi qinnuteqartunut ataasiakkaanut 

ataatsimoorlunilu piniarnissamut akuersissutinik tunniussissaaq, ima paasisariaqarnerpa 

Kommune nammineq pisinnaatitaaffeqartoq makitsinikkut paggatassiinikkulluunniit 

agguaaneq pissanersoq? 

3. Naalakkersuisut Kommunemilu piniarnermut aalisarnermullu ataatsimiititaliaq, taakkulu 

saniatigut piniarnermut aalisarnermullu peqatigiiffiit qanoq suleqatigiinnerat 

ingerlanneqartigiva? Suleqatigiinneq akimorlugu sulineq ingerlanneqarpa? 

(Inatsisartuni ilaasortaq Laura Táunâjik Uitsatikitseq, Siumut) 

Tunngavilersuut: 

Tunumi Tasiilami eqqaanilu piniartut qilaluartassanik arfineq pingasunik tuniseqqinnerat 

piniartunut qujanartorujussuuvoq. Taamaakkaluaq pisasseeqqinneq makitsinikkut pivoq, naak 

piniartut kissaatigisimagaluaraat paggatassiinikkut ingerlanneqassasut. Tamakku pissutsit pisut 

aallaavigalugit Kommuneqarfik Sermersooq tusarniaavigineqarpoq paggatassiinissaq 

anguniarniarlugu, piniartulli peqatigiit kissaataat tusaaniarneqanngillat. Kommuneqarfik 

Sermersooq tunngavilersuutigaa Naalakkersuisut aalajangiussaat malillugit pisassiineq 

ingerlanneqassasoq.  

Namminersorlutik Oqartussat nalunaarutaat nr. 3, 27. januar 2017-meersoq aallaavigalugu 

Kapitale 7, §7 imm.2 najoqqutaralugu:  Akuersissut inummut atiatigut taasamut taamaallaat 

atuuppoq allanullu tunniunneqarsinnaanani imaluunniit tunniunneqassanani. Allaqqanera 

naapertorlugu immikkut takuneqarsinnaanngilaq pisassiisoqaqqinnera aallaviunersoq. Immikkut 

pisassiisoqaqqinnera najoqqutaralugu immikkut nalunaarummi ersittoqanngimmat.  

Ukiup siuliini pisasseeqqinnermi qulit tunniunneqarnikuusimapput, taakkuli 

ilanngarneqaratilluunniit ukioq naasimavoq. Naak paggatassiinikkut tunniunneqarsimasuuppata 



 
 

pisassat tamakkerneqarsinnaagaluartut. Makitsineq aallaavigalugu pisasseeqqinnermi periuseq 

torrallataavallaanngilaq. Naak imartaq taamak annertutigisoq pineqartillugu pisassat 

annertugisassaanngikkaluit, nalilersoqqinneqarnissaa pisariaqarluinnaraluarpoq. 


